
Монгол Улсын Их Хурлын 2018 оны намрын ээлжит чуулганы
Төрийн байгуулалтын байнгын хорооны 12 дугаар сарын 25-ны
 өдөр /Мягмар гараг/-ийн хуралдааны товч тэмдэглэл
 
Төрийн байгуулалтын байнгын хорооны дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.
 
Ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 16 минутад Төрийн ордны “Жанжин Д.Сүхбаатар” танхимд эхлэв.
 
Тасалсан: Ж.Батзандан, Б.Жавхлан, Г.Занданшатар, Л.Оюун-Эрдэнэ, Д.Сумъяабазар, Н.Цэрэнбат, Н.Энхболд.
 
Байнгын хорооны дарга Д.Лүндээжанцан бусад асуудлын хүрээнд Улсын Их Хурлын гишүүн Л.Оюун-Эрдэнэ нарын нэр бүхий 40 гишүүнээс Улсын Их Хурлын даргад хандан ирүүлсэн Улсын Их Хурлын даргыг чөлөөлөх асуудалтай холбогдуулан Шаардлага тавих тухай 2018 оны 12 сарын 17-ны өдрийн 13/913 тоот албан бичгийг Улсын Их Хурлын дарга М.Энхболд Төрийн байгуулалтын байнгын хороонд шилжүүлснийг танилцуулж, Монгол Улсын Их Хурлын тухай, Монгол Улсын Их Хурлын чуулганы хуралдааны дэгийн тухай хуулиудад заасны дагуу Төрийн байгуулалтын байнгын хорооны хуралдаанаар уг асуудлыг хэлэлцэх хууль зүйн үндэслэл бүрдээгүй тул хэлэлцэх боломжгүй гэсэн тайлбар хийж, хэлэлцэх асуудлаас хасаж байгааг мэдэгдэв.
 
Нэг. Сонгуулийн тухай хуульд өөрчлөлт оруулах тухай хуулийн төсөл /Үндсэн хуулийн цэцийн 03 дугаар тогтоолтой холбогдуулан/
 

Хэлэлцэж буй асуудалтай холбогдуулан Сонгуулийн ерөнхий хорооны нарийн бичгийн дарга Ц.Болдсайхан, Сонгуулийн ерөнхий хорооны Хууль, эрх зүйн хэлтсийн ахлах референт Д.Бат-Эрдэнэ нар оролцов. 
 


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны зөвлөх А.Солонго, референт Б.Төгсцэнгэл, Ц.Болормаа нар байлцав. 
 

Хуулийн төслийг хэлэлцүүлэгт бэлтгэсэн талаар ажлын хэсгээс гаргасан санал, дүгнэлтийг Улсын Их Хурлын гишүүн Д.Эрдэнэбат танилцуулав. 
 

Танилцуулгатай холбогдуулан Улсын Их Хурлын гишүүн О.Баасанхүүгийн тавьсан асуултад Байнгын хорооны дарга Д.Лүндээжанцан хариулж, тайлбар хийв. 
 

Улсын Их Хурлын гишүүн О.Баасанхүү, Д.Тогтохсүрэн, Д.Эрдэнэбат, Д.Хаянхярваа нар санал хэлж,  Төрийн байгуулалтын байнгын хорооны дарга Д.Лүндээжанцан, Сонгуулийн ерөнхий хорооны нарийн бичгийн дарга Ц.Болдсайхан нар тайлбар хийв. 
Д.Лүндээжанцан: - 1 дүгээр зүйл. Сонгуулийн тухай хуулийн дараах хэсгийг доор дурдсанаар өөрчлөн найруулсугай:

1. 125 дугаар зүйлийн 125.5 дахь хэсэг: 
 
“125.5.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь Улсын Их Хурлын ээлжит сонгуульд нэр дэвших бол ээлжит сонгуулийн жилийн нэгдүгээр сарын нэгнээс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж энэ хуульд заасан нэр дэвшүүлэх ажиллагаа эхлэхээс өмнө төрийн албанаас болон ажлаасаа тус тус чөлөөлөгдсөн байна” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 
 
2. 154 дүгээр зүйлийн 154.4 дэх хэсэг: 
 
“154.4.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь орон нутгийн хурлын сонгуульд нэр дэвших бол ээлжит сонгуулийн жилийн дөрөвдүгээр сарын нэгний өдрөөс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж энэ хуульд заасан нэр дэвшүүлэх ажиллагааг эхлэхээс өмнө төрийн албанаас болон ажлаасаа тус тус чөлөөлөгдсөн байна.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 
 
Д.Лүндээжанцан: - Сонгуулийн тухай хуульд өөрчлөлт оруулах тухай хуулийн төслийг бүхэлд нь хэлэлцүүлж батлуулахаар Улсын Их Хурлын чуулганы нэгдсэн хуралдаанд оруулах нь зүйтэй гэсэн саналыг дэмжье гэсэн санал хураалт явуулъя. 
 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Д.Эрдэнэбат Улсын Их Хурлын чуулганы нэгдсэн хуралдаанд танилцуулахаар тогтов.
 

Уг асуудлыг 14 цаг 56 минутад хэлэлцэж дуусав. 
 
Хоёр. “Төрийн албан хаагчийн төлөөллийг сонгон шалгаруулах журам”-ийг батлах тухай Байнгын хорооны тогтоолын төсөл
 
Хэлэлцэж буй асуудалтай холбогдуулан Төрийн албаны зөвлөлийн дарга Б.Цогоо, Төрийн албаны зөвлөлийн гишүүн С.Цэдэндамба, Төрийн албаны зөвлөлийн ажлын албаны дарга Д.Баатарсайхан, Төрийн албаны зөвлөлийн референт А.Амармэнд, төслийн зөвлөх Н.Лувсанжав нар байлцав. 
 
Хуралдаанд Улсын Их Хурлын Тамгын газрын Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны зөвлөх Д.Зүмбэрэллхам, референт Б.Төгсцэнгэл, Ц.Болормаа нар байлцав. 
Улсын Их Хурлын гишүүн Д.Тогтохсүрэн үг хэлэв.  
 
Д.Лүндээжанцан: - 1. Журмын төслийн 2.1.3 дахь дэд заалтын “төрийн жинхэнэ албан тушаалд 15-аас доошгүй жил ажилласан” гэсний дараа “үүнээс эрхэлсэн түшмэлийн албан тушаалд 4-өөс доошгүй жил ажилласан” гэж нэмэх саналыг дэмжье гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 
 
2. Журмын төслийн 3.1 дэх заалтын “ажлын” гэснийг хасах саналыг дэмжье гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 
3. Журмын төслийн 4.3 дахь заалтын “тэдний мэдлэг, боловсрол, мэргэшил, туршлагад” гэснийг хасах саналыг дэмжье гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар дэмжигдлээ. 

Д.Лүндээжанцан: - Төрийн албан хаагчийн төлөөллийг сонгон шалгаруулах журам батлах тухай Байнгын хорооны тогтоолын төслийг баталъя гэсэн санал хураалт явуулъя. 
 
Зөвшөөрсөн: 
11

Татгалзсан: 

1

Бүгд: 


12

91.7 хувийн саналаар Байнгын хорооны тогтоол батлагдлаа. 
 

Хуралдаан 50 минут үргэлжилж, ирвэл зохих 19 гишүүнээс 12 гишүүн ирж, 63.2 хувийн ирцтэйгээр 15 цаг 06 минутад өндөрлөв. 

МОНГОЛ УЛСЫН ИХ ХУРЛЫН
2018 ОНЫ НАМРЫН ЭЭЛЖИТ ЧУУЛГАНЫ  
ТӨРИЙН БАЙГУУЛАЛТЫН БАЙНГЫН ХОРООНЫ  
12 ДУГААР САРЫН 25-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Д.Лүндээжанцан: - Гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Төрийн байгуулалтын байнгын хорооны 2018 оны 12 дугаар сарын 25-ны өдрийн хуралдаан нээснийг мэдэгдье. 
 

Байнгын хорооны хуралдаанаар хэлэлцэх асуудлыг танилцуулъя. Сонгуулийн тухай хуульд өөрчлөлт оруулах тухай хуулийн төсөл. Үндсэн хуулийн цэцийн 2018 оны 03 дугаар тогтоолтой холбогдуулан. 
 

Хоёр. Төрийн албан хаагчийн төлөөллийг сонгон шалгаруулах журам батлах тухай Байнгын хорооны тогтоолын төсөл байгаа. 
 

Гуравт нь, Бусад асуудал байна. 

Хэлэлцэх асуудал дээр өөр саналтай гишүүн байна уу? Алга байна. Хэлэлцэх асуудалдаа орохын өмнө би тэр Бусад асуудлын хүрээнд Улсын Их Хурлын даргыг чөлөөлөх асуудалтай холбогдуулсан бичгийг Л.Оюун-Эрдэнэ нарын нэр бүхий 40 гишүүний гарын үсэгтэй бичиг ирсэн байгаа. Энэ бичгийг Их Хурлын дарга Төрийн байгуулалтын байнгын хороонд шилжүүлсэн. 
 

Шаардлага тавих тухай. 2018 оны 12 сарын 17. 13/913 гэж байна. Улсын Их Хурлын нэр бүхий 38 гишүүн 2018 оны 12 дугаар сарын 13-ны өдрийн 13/741 тоот албан шаардлага танд хүргүүлсэн. Уг шаардлагад өнөөдрийн байдлаар Улсын Их Хурлын гишүүн З.Нарантуяа, Я.Санжмятав нар нэмэгдэж нийт 40 гишүүн гарын үсэг зурсныг үгээр уламжилж байна. 
 

Энэ бичиг нь бол Монгол Улсын Их Хурлын дарга М.Энхболд Та Улсын Их Хурлыг даргалах ёс зүйн эрхгүй гэж үзэж байгаа тул Монгол Улсын Их Хурлын тухай хуулийн 10.2.2-т заасны дагуу чөлөөлөх хүсэлтээ гаргана уу. Уг хүсэлтээ гаргатал Улсын Их Хурлын гишүүд бид Улсын Их Хурлын чуулганы нэгдсэн болон Байнгын хорооны хуралдаанд оролцох боломжгүй гэдгийг үүгээр уламжилж байна. Үүнээс үүдэж учирч болох аливаа эрсдэл, сөрөг үр дагаврыг та хариуцах болно гэдгийг мэдэгдье. 
 

Улсын Их Хурлын гишүүн гээд ингээд 38 гишүүн. 2 нэмэгдсэн юм байна. 40 гишүүн ирүүлжээ. 
 

Энэ асуудлыг одоо манай хороогоор хэлэлцэхэд боломжгүй гэж бид үзэж байгаа. Учир нь Улсын Их Хурлын даргыг хугацаанаас өмнө чөлөөлөх, огцруулах асуудлыг хэлэлцэх хоёр төрлийн дэг байна. Заалт байна. Үүнд, 
 
Нэгдүгээрт Монгол Улсын Их Хурлын тухай хуулийн Улсын Их Хурлын даргын бүрэн эрхийн хугацаа, түүнийг хугацаанаас өмнө чөлөөлөх огцруулах тухай зохицуулсан 10 дугаар зүйлийн 10.3-аас 10.7-д заасан дэг байна. 
 
Энэ дагуу Төрийн байгуулалтын байнгын хороо Улсын Их Хурлын даргыг хугацаанаас нь өмнө чөлөөлөх, огцруулах эсэх асуудлыг хуралдаанаараа хэлэлцэн холбогдох санал, дүгнэлт гаргахын тулд Улсын Их Хурлын тухай хуулийн 10.2-т заасан 5 үндэслэлийн аль нэг нь хангагдсан байх ёстой. Тэгвэл одоо манай Байнгын хороо хуралдана. Үүнд, 
 
Нэг. Нас барсан. Хоёр. Өөр ажилд шилжих болон бусад шалтгаанаар чөлөөлөгдөх хүсэлтээ өөрөө гаргасныг Улсын Их Хурал хүлээн авсан. Хүндээр өвчилсний улмаас цаашид үүрэгт ажлаа гүйцэтгэх боломжгүй болсон тухай эмнэлгийн дүгнэлт гаргасныг Улсын Их Хурал хүлээн авсан. Үндсэн хуулийн цэц Улсын Их Хурлын даргыг огцруулах үндэслэлтэй гэсэн дүгнэлт гаргасныг Улсын Их Хурал хүлээн авсан. Гэмт хэрэг үйлдсэн болох нь шүүхийн хүчин төгөлдөр шийтгэх тогтоолоор батлагдсан гэсэн таван үндэслэлээр аль нэг нь үүссэн тохиолдолд Улсын Их Хурлын дэгийн тухай хуулийн 10.3-аас 10.7-д заасан дэгээр Төрийн байгуулалтын байнгын хороо хуралдах хууль зүйн нөхцөл үүснэ. 
 
Ийм учраас энэ Их Хурлын даргаас шилжүүлсэн энэ асуудлаар манай энэ таван үндэслэл бүрдээгүй учраас хэлэлцэх боломжгүй гэж ингэж үзэж байгаа юм. Нэг ёсондоо хууль зүйн бүрдэл байхгүй байна гэж үзэж байна. 
 
Хоёрдугаарт, мөн Монгол Улсын Их Хурлын чуулганы хуралдааны дэгийн тухай хуулийн Үндсэн хуулийн цэцийн дүгнэлтийг хэлэлцэх журмыг зохицуулсан 32 дугаар зүйлд заасан дэгээр Улсын Их Хурлын даргыг огцруулах, эгүүлэн татах асуудлыг хэлэлцэх дэг байгаа. 
 
Энэхүү дэгээр Төрийн байгуулалтын байнгын хороо хуралдаж холбогдох санал, дүгнэлт гаргахын тулд Улсын Их Хурлын дарга Үндсэн хууль зөрчсөн тухай цэцийн дүгнэлт гарсан байх шаардлагатай байгаа юм. 
 
Улсын Их Хурлын дарга Үндсэн хууль зөрчсөн тухай цэцийн дүгнэлт гараагүй тохиолдолд бид бас энэ дэгийг баримтлах боломжгүй байна. Иймд Монгол Улсын Их Хурлын тухай Монгол Улсын чуулганы хуралдааны дэгийн тухай хуулиудад тус тус заасны дагуу Төрийн байгуулалтын байнгын хорооны хуралдаанаар энэ ирүүлсэн бичигтэй холбогдуулсан асуудлыг хэлэлцэх боломжгүй байна. 
 
Ингээд энэ би танилцуулга хийлээ. Их Хурлын даргад хариуг нь өгнө. Энэ асуудлыг хэлэлцэх асуудлаас хаслаа. Албан бичгийг бол Их Хурлын даргад нэр бүхий 40 гишүүн албан бичиг өгчээ. Тэр албан бичгийг Төрийн байгуулалтын байнгын хороо хэлэлцэх боломжгүй. 
 
Хэрвээ тэр албан бичиг дотроос аль нэгэн шийдвэрийн төсөл дагалдуулсан бол тэр шийдвэрийн төслийг боломжтой юу, хууль зүйн үндэстэй юу, үндэсгүй юу гээд ярьж болно. Тийм учраас энэ асуудлыг одоо манай Байнгын хороо хэлэлцэх боломжгүй учраас хэлэлцэх асуудлаас хасаж байна. 
 
Би одоо байна шүү дээ энэ асуудлаар үг хэлэх юм байхгүй. Бид бичиг ирүүллээ. Албан бичиг болгоноор хэлэлцээд байж болохгүй. Тийм учраас хэлэлцэх асуудлаас хасаж байна. Дэгийн хуульд ч ийм заалт байна. 
 
Нэг. Дараагийн асуудалдаа оръё. Сонгуулийн тухай хуульд өөрчлөлт оруулах тухай хуулийн төслийг хэлэлцье. 
 
Их Хурлын чуулганы хуралдааны дэгийн тухай хуулийн 32 дугаар зүйлийн 321.1, 321.2-т тус тус заасны дагуу цэцийн тогтоолоор хууль, Улсын Их Хурлын бусад шийдвэрийг хүчингүй болгосон бол Улсын Их Хурал ажлын 15 хоногийн дотор Монгол Улсын Үндсэн хуульд нийцүүлэн тухайн хууль, Улсын Их Хурлын бусад шийдвэрт зохих нэмэлт, өөрчлөлтийг оруулна гэж заасан. 
 
Үндсэн хуулийн цэцийн 2018 оны 03 дугаар тогтоолтой холбогдуулан Сонгуулийн тухай хуульд өөрчлөлт оруулах тухай хуулийн төслийг ажлын хэсгийн ахлагч, Улсын Их Хурлын гишүүн С.Бямбацогт танилцуулна. С.Бямбацогт гишүүн хаачив. Д.Эрдэнэбат дарга. Та Сонгуулийн хуулийн өөрчлөлтөө л танилцуулчихна. Уншчихна. 
 
Д.Эрдэнэбат: - За баярлалаа. Энэний түрүүчийн хуралдаан дээр цэцийн дүгнэлттэй холбогдуулан Сонгуулийн хуулийн тухай өөрчлөлтийг оруулж ирсэн. Тэгээд гишүүд бас санал гаргаад энэ дээр бас нэгэнт Сонгуулийн хуулийн тодорхой заалтыг өөрчилж байгаа бол хугацаатай Төрийн албатай холбоотой асуудал бол хоёр зүйл үүсэж байна. 
 
Нэгдүгээрт, Төрийн жинхэнэ албан хаагчийн сонгуульд нэр дэвших эрхийн тухай асуудал. Түүнтэй холбогдуулан улс төрийн сонгуульд нэр дэвшихийн тулд төрийн албанаас чөлөөлөгдөх гэсэн хугацаатай холбоотой хоёр асуудал үүссэн. 
 
Энэтэй холбогдуулаад гишүүдийн дийлэнх олонх нь бол цэцийн дүгнэлт гарсантай холбогдуулан энэ хоёр заалттай холбоотой Сонгуулийн хууль дахь холбогдох заалтуудыг уялдаа холбоотойгоор авч үзэж өөрчлөх нь зүйтэй гэж ингэж үзээд тэгээд ажлын хэсэг ажилласан. Ажлын хэсэг ажиллаад Сонгуулийн тухай хуульд өөрчлөлт оруулах тухай дараах заалтуудыг өөрчилж оруулж ирснийг бид та бүхэнд танилцуулъя. 
 
Сонгуулийн тухай хуульд өөрчлөлт оруулах тухай. 1 дүгээр зүйл. Сонгуулийн тухай хуулийн дараах хэсгийг доор дурдсанаар өөрчлөн найруулсугай:
 
1/125 дугаар зүйлийн 125.5 дахь хэсэг: 
 
“125.5.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь Улсын Их Хурлын ээлжит сонгуульд нэр дэвших бол ээлжит сонгуулийн жилийн нэгдүгээр сарын нэгнээс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж сонгуулийн төв байгууллагад нэр дэвшигчийн баримт бичгийг ирүүлэхээс өмнө төрийн албанаас болон ажлаасаа тус тус чөлөөлөгдсөн байна.”
 

2/154 дүгээр зүйлийн 154.4 дэх хэсэг: 
 
“154.4.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь орон нутгийн хурлын сонгуульд нэр дэвших бол ээлжит сонгуулийн жилийн дөрөвдүгээр сарын нэгний өдрөөс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж тухайн сонгуулийн байгууллагад нэр дэвшигчийн баримт бичгийг ирүүлэхээс өмнө төрийн албанаас болон ажлаасаа тус тус чөлөөлөгдсөн байна.” гэсэн ийм өөрчлөлтийг оруулах санал оруулж ирсэн байна. 
 
Анхаарал тавьсанд баярлалаа. 
 
Д.Лүндээжанцан: - Ажлын хэсгийг танилцуулъя. Ц.Болдсайхан Сонгуулийн ерөнхий хорооны нарийн бичгийн дарга, Д.Бат-Эрдэнэ Сонгуулийн ерөнхий хорооны Хууль эрх зүйн хэлтсийн ахлах референт. 
 
Төсөлтэй холбогдуулан асуулттай гишүүд байна уу? Энэ чинь бид олон талаас нь ярьсаар байгаад л тэгээд. За О.Баасанхүү гишүүн. 
 
О.Баасанхүү: - Би түрүүний нэг зүйл дээр ингэж бодсон юм. Одоо энэ Төрийн байгуулалтын байнгын хороо гэдэг чинь төрийн гацааг, төрийн асуудлыг эмхэлж цэгцэлдэг Байнгын хороо шүү дээ. 
 
Өргөдлийн байнгын хороо, Хууль зүйн байнгын хороо гэх юм бол бас хууль тогтоомжийн хэрэгжилт, энэ тэр хяналт тавиад явах. Одоо ингээд 40 хүн гарын үсэг зураад өгчихсөн. Тэр нь хуулийн тодорхой үндэслэлгүй юм байна. Хуулийн тодорхой үндэслэлгүй учраас хэлэлцэх боломжгүй гээд буцаагаад хуулийн үндэслэлгүй юм байна гээд бичиг өгчих. Нэг асуудал байна. Гэтэл нөгөө хурал чинь хуралдахгүй хойшлоод байгаа юм. 
 
Тэгэхээр Байнгын хорооноос нэг ажлын хэсэг гаргаад би ахлаад нөгөө нөхдүүдийг дуудаад тэр 40-өөс нь одоо төлөөллийг нь дуудаад, тэр хууль хяналтын байгууллагыг нь дуудаад одоо яг ямар үндэслэлээр, яагаад. Одоо ингэж ойлгоод байгаа шүү дээ. Эрүүгийн хэрэгт хүнийг сэжигтэн яллагчаар татсан бол тэр хүн өөрөө өөрийнхөө эсрэг мэдүүлэг өгөхгүй байхын тулд худлаа ч ярьж болно гээд байгаа шүү дээ. 
 
Тэгэхээр худлаа ярьсан учраас одоо энэ хүн ёс зүйгүй гээд байх юм. Тэгэхээр би зүгээр хувьдаа энийг бас нэг тэгж ойлгоод байгаа юм. Энийг ингээд нэг нөхдүүдийг нь дуудаад, хэвлэл мэдээллийнхнийг дуудаад. За гацаанаас гарахын тулд энэ чинь зөвшилцлийн гэдэг утгаараа за одоо энэ хүнийг авчиръя. Энэ хүн огцрохгүй гэж байна. Та нар одоо огцруулъя гэж байна. Тэгээд хуулиараа яадаг юм. Хуулиараа яаж огцруулдаг юм. Тэр хуулийнх нь нөхцөл нь юу юм. Та нар бас энэ дотор хуульч гэж өөрийгөө хэлээд байгаа бол юу гэж бодож байгаа юм. Эсвэл хутга сэлэм гаргаад байлдах гэж байгаа юм уу ч гэдэг юм уу. Иймэрхүү нэг одоо юу гэдэг юм. Одоо хэлэлцүүлэг шиг ч юм уу нэг юм хийхгүй юм бол ард түмэн чинь одоо ингээд хараад л хоёр тийшээ хараад суучихсан харагдаад байгаа байхгүй юу. 
 
Тэгэхээр би зүгээр нэг горимын санал ч гэдэг юм уу. Ажлын хэсэг гаргаад. Одоо эндээсээ ахмад гишүүдээсээ нэг хоёр хүн аваад. Дээрээс нь одоо мань мэт нь одоо юу гэдэг юм. Одоо энэ дотор 65 дотор ороогүй нейтрал байгаа гэдгээрээ ороод тэгээд нэг энэ ажын хэсгийн нэг хэлэлцүүлэг шиг юм хийхгүй юм бол ингээд хараад л байх юм бол сүүлдээ юунд очих нь ойлгомжгүй байна л даа. Үгүй бол Их Хурал тарах юм уу, яах юм. Бүр ийм аягүй тийм хэцүү асуудлууд үүсээд байна. Энэ дээр бас шууд ингээд буцаачих нь зөв байсан уу, үгүй юу. Би бас гайхаад байна. Энийг бас нэгэнт өмнөх зүйл дээр нэр өгөөгүй учраас асууя гэж бодсон юм. 
 
Хоёрдугаарт нь, энэ хууль батлагдлаа. Хэзээ 42 дугаар сонгууль хийгдэх вэ? Тийм одоо Байнгын хороон даргаас ч юм уу. Танд тийм багцаа байна уу? Хуулиа баталлаа. Тэгээд баталсны дараа хэзээ одоо ер нь одоо юу гэдэг юм сонгууль хийгдэх вэ? Энэ хоёрыг асуумаар байна. 
 
Д.Лүндээжанцан: - Эхний асуудал яг хэлэлцэж байгаа асуудалтай холбоогүй асуудал байгаа юм. Гэлээ гэхдээ манай парламентын 8 удаагийн сонгуулийн түүхэнд гацаа үүсэж байсан тохиолдлууд нэлээн гарч байсан. Ойлголцол, зөвшилцлөөр голдуу одоо гараад явж байсан. 
 
Тэгэхээр энэ асуудлаар бол намын бүлгүүд, намын бүлэг, тэр тухайн харьяалж байгаа улс төрийн нам. Тэгээд одоо энэ хооронд чинь байна шүү дээ хоёр. Яг Төрийн байгуулалтын хороо бол хуулиа л барихаас арга байхгүй байгаа юм. Их Хурлын дарга, нөгөө талд нь гарын үсэг зурсан 40 гишүүний харилцааны асуудал. Улс төрийн харилцаа болчхоод байгаа байхгүй юу. Хууль зүйн харилцаа болохын тулд шийдвэрийн төсөл оруулж ирдэг юм байгаа биз дээ. Тийм үү. Үгүй юу. 
 
Тэгэхээр шийдвэрийн төсөл нь таван үндэслэл байж байдаг. Тэрний аль нэгээр нь буруу байна уу, зөв байна уу. Бид тунгаагаад ингээд шийднэ. Тийм учраас Төрийн байгуулалтын хороо бол яг хуулиа барихаас өөр арга алга. Би тийм бодолтой байна. Тэгж үзэж байна гэдэг байдлаар явах арга алга. Бид ганцхан хууль байгаа. Тэр бол ганцхан дарга л байгаа шүү дээ бидэнд. Тэр бол Үндсэн хууль гэдэг дарга. Тэгээд тэрнээс үндэслэсэн Улсын Их Хурлын тухай хууль байж байгаа. 
 
Тэгэхээр энүүгээрээ л одоо бид хариугаа. Энэ байдлаар бол Төрийн байгуулалтын хороо хандана. Гэтэл хуулийн цаана байгаа улс төрийн харилцаа, энэ парламентыг гацаанаас гаргахтай холбоотой асуудал бол аль аль тал нь чармайлт гаргах хэрэгтэй. Энэ талаасаа бол одоо та бүхэн бол одоо бас яриад явж болно. 
 
Төрийн байгуулалтын байнгын хороо бол ер нь бол байна шүү дээ байнгын ажиллагаатай парламент, хууль тогтоох байгууллагын хэвийн үйл ажиллагаа, тасралтгүй чанарыг хангахад бас анхаарах ёстой. Энэ талаасаа хандаж байр сууриа илэрхийлж байгаа. Ийм учраас ирцийн асуудал дээр бол намын бүлэг, Их Хурлын дэд дарга нар бол ирцийг хариуцаж байгаа. 
 
Ингээд яг хууль хуулийнхаа хувьд бол Төрийн байгуулалтын хороо Их Хурлын хоёр дэд дарга, хоёр намын бүлэг шаардлагаа тавина. Цаана нь улс төрийн харилцаа, бусад одоо парламентыг гацаанаас гаргахтай холбоотой харилцааны асуудал дээр бол энэ бол байна шүү дээ Төрийн байгуулалтын хороо ажлын хэсэг гаргах бас одоо үндэслэл муутай болчхоод байгаа юм. Төрийн байгуулалтын хорооны хувьд. Бид бол энд протоколд орж байна. Урьд нь удаа дараа бас гацаанд орж байсан тохиолдлууд бий л дээ. Гэлээ гэхдээ энэнээс одоо бид нэн даруй гарахын төлөө ажиллах ёстой юм аа гэдгийг зүгээр л хэлчихье. 
 
За ингээд бас одоо бидний оруулсан хуулиар, нэмэлт оруулсан хуулиар хэлэлцэх асуудалтай холбоогүй асуудлаар үг хэлбэл одоо бас асуулт асуух, үг хэлэхийг тасална гээд бас нэг хуульдаа хийчихсэн байгаа. Ийм учраас энэ Сонгуулийн хуулийг хэлэлцүүлгийг энэ өөр зүйлийн хэлэлцүүлэг бас болгомооргүй байна гэж ингэж үзэж байна. 
 
Сонгууль хэзээ явуулах вэ. Хэнтий аймаг. Тийм үү. 42 дугаар тойргийн сонгуулийн асуудал бол одоогийн хүчин төгөлдөр үйлчилж байгаа Сонгуулийн хуулиар явахаас арга алга. Ямар ч байсан ээлжит ба ээлжит бус, дахин, нөхөн сонгуулийн асуудлыг маргаангүйгээр ямар ч байсан манай ажлын хэсэг оруулаад ирсэн байна. 
 
Энэ дээр нь жилд ер нь хоёр удаа ингээд л хүлээгээд. Тийм үү. Байгаад байх юм уу, үгүй юм уу гэдэг дээр нь одоо энэ Сонгуулийн хуулиа түргэвчилмээр байна. Эсвэл түргэвчилж чаддаггүй юм бол энэ хуульдаа өөрчлөлт оруулах зүйлийг яаралтай санаачлаад оруулаад ирэхэд бол хэлэлцэхэд бэлэн байгаа гэдгийг бас хэлье. За ингээд асуулт дууслаа. Төсөлтэй холбогдуулж үг хэлэх хүмүүс. За О.Баасанхүү гишүүнээр тасаллаа. За Д.Тогтохсүрэн гишүүн хоёроор. 
 
О.Баасанхүү: - Ямар ч байсан энэ 5, 6 сард сонгууль болох гэж байна гэж ойлгож байна. Хурдан хиймээр байна. Одоо ингээд орны тоо бүрдсэн. Араас нь бас маш олон хүмүүс бас одоо борооны дараах мөөг шиг бас огцорч явах юм шиг байна. Түдгэлзээд, татгалзаад. Одоо юу ч байдаг юм ингээд хууль хяналтын байгууллага нь ажлаа хийх юм бол бараг 20-иод гишүүн байхгүй болох юм шиг байгаа юм. Тийм учраас хуулийг чанартай хийгээрэй гэж хүсэж байгаа юм. 
 
Хоёрдугаарт нь, би нээрээ одоо яая даа байз. Нэг долоо хоногийн бүлгийн дарга Ардын намыг орж хийдэг юм уу гэж одоо бичгийг танай намын даргад өгдөг юм уу гэж бодоод байгаа юм. 
 
Бүлгийн даргаа нэг долоо хоногоор өгөөчээ. Түр зуур. Би наадуулыг чинь эмхэлж цэгцлээд өгье гэж гуйх гээд байгаа байхгүй юу. Яагаад вэ гэхээрээ тэр хууль хяналтынхныг нь авчраад одоо бүр ингээд бүлэг чинь хаалттай хийж болно шүү дээ. Тэгээд хэзээ, хаана яаж нөлөөлж ямар одоо мафи зап болоод яаж одоо ороод хийсэн юм гэдгийг нь бас яримаар санагдаад байгаа байхгүй юу. 
 
Яах вэ Миеэгомбын Энхболд дарга Их Хурлын даргынхаа хувьд бол нэг их тийм одоо тааруухан дарга бол биш л дээ. Зандаахүүгийн Энхболд даргыг бодвол за ямар ч байсан үг тасалчихгүйхэн шиг. Энэнээс нь үлгэр жишээ аваад Д.Лүндээжанцан дарга бол бас миний үгийг таслахгүй байх гэж би ойлгож байгаа. 
 
Одоо харин энэ 40 маань одоо юу гэдэг юм өөрөө өөрийнхөө эсрэг үг хэлэхгүй байна гэж огцруулъя гээд байгаа юм шиг надад ойлголт төрөөд байгаа юм. Эрүүгийн хэрэг биш байсан бол одоо бас өөр хэрэг. Энэ чинь тагнуул дээр хэрэг үүсгэсэн байгаа шүү дээ. Тэгээд манайх чинь ардчилсан зарчим дээр нөгөө хүн алсан ч гэсэн алаагүй гэж хэл гэдэг эрхийг нь Үндсэн хуулиар олгосон. Нотлох эрх нь хуулийн байгууллагад байгаа шүү дээ. 
 
Тэгэхээр тэр хуулийн байгууллагуудыг авчраад. Дээрээс нь нөгөө 32. Одоо хэдийг нь авчраад. За ерөөсөө бичиг авмаар байна. Шууд би бүлгийн дарга байсан бол за одоо гишүүнээ болъё гэдэг бичгээ өг. Бүлгээс шийдвэр гаргая. Тэгээд оронд нь өөр хүмүүсийг оруулъя. Бас яагаад болъё гэдэг шалтгааныгаа. Тэгээд иргэн болоод тэмцэхгүй юу. Өөр ямар арга байдаг юм. Тэр хуулийн байгууллагынхны одоо буруу зүйл байвал тэр байгууллагынхныг шууд одоо бүлгээсээ шийдвэр гаргаад л өөрчлөөд, халаад, солиод. 
 
Д.Лүндээжанцан: - Хэлэлцэж байгаа асуудалтайгаа холбоотой ярья. 
 
О.Баасанхүү: - Одоо би бүлгийн дарга байсан бол гэдэг санаагаа хэлэхгүй бол одоо араас танай бүлгийн дарга ярих гээд байна шүү дээ. Энэ одоо хурал хуралдахгүй гацаад Байнгын хороог чинь ингээд хоосон Байнгын хорооны хурал болоод байгаа юм шиг санагдаад бүр сэтгэл өвдөөд байна л даа. Тийм учраас энэ хурлаа хуралдуулаачээ. Энэ дээр одоо нээрээ Төрийн байгуулалтын байнгын хороо л ажил хийхгүй юм бол одоо бүлэг хийнэ гэж байгаа юм бол бүлгийн даргаа надад өгөөчээ л гэж хэлмээр байна. Долоо хоногийн бүлгийн дарга хийгээд цэгцлээд өгье. Ерөөсөө амархан байна надад. 
 
Д.Лүндээжанцан: - Д.Тогтохсүрэн гишүүн үгээ хэлье. 
 
Д.Тогтохсүрэн: - За би хэлэлцэж байгаа асуудалтай холбогдуулаад хоёр санал хэлье гэж бодож байна. 
 
Нэгдүгээрт, Сонгуулийн тухай хуульд өөрчлөлт оруулж байгаа асуудал бол Үндсэн хуулийн цэцтэй холбоотой асуудал л даа. 125.5, 154.4 хоёр бол. 
 
Гэхдээ явцын дунд нэг зүйл байгаа юм. Сонгуулийн хуулийн энэ хоёр заалт Төрийн албаны хуулийн заалттайгаа зөрчилдөж байгаа юм. Төрийн албаны тухай хуулийн 46 дугаар зүйлийн 4-т ээлжит бус сонгууль зарлах юм бол 60 хоногийн өмнө ажлаасаа чөлөөлөгдөнө. Дахин сонгуульд нэр дэвших юм бол 30 хоногийн өмнө ажлаасаа чөлөөлөгдөнө гэсэн байгаа. 
 
Төрийн албан хаагч. Тэр дотроо энэ төрийн захиргааны жинхэнэ албан хаагчдын эрх зүйн харилцааг зохицуулж байгаа хууль бол Төрийн албаны тухай хууль байгаа юм. Цаашдаа хугацаа зөрчилдөж байгаа тохиолдолд Төрийн албаны хуулиараа явах уу, Сонгуулийн хуулиараа явах уу гэдэг ийм асуудал гарч ирэх байх. Эсвэл одоо цаашдаа Төрийн албаны тухай хуульд нь өөрчлөлт оруулах юм уу. Энэ 46.2 дээр өөрчлөлт оруулах юм уу гэдэг асуудал гарч ирнэ. Энэ хууль зүйн хоорондын зөрчилдөх асуудлыг ер нь одоо цаашдаа яаж шийдье гэж бодож байгаа юм. Би уг нь түрүүн ажлын хэсгээс асууя гэж бодож байсан. Тэгээд нөгөө асуулт өнгөрчихсөн учраас. 
 
Ер нь энийг бол хэлэлцүүлгийн явцад бодолцож үзэх ёстой. Төрийн захиргааны жинхэнэ албан хаагчдын харилцаа бол ганцхан Төрийн албаны хуулиар л үндсэн суурь хууль нь явж байгаа гэдгийг бол бодох ёстой гэж бодож байна. 
 
Хоёрдугаарт, бид нэгэнт хугацаа ярьж байгаа байхгүй юу. Хугацаа ярьж байгаа. Энэ үед бол болоогүй л байх л даа. Нөгөө зөвхөн цэцийн дүгнэлттэйгээ холбоотой гээд. Уг нь энэ жилд хоёр удаа сонгууль явуулдаг хугацааг уг нь өөрчилчих байсан л юм байгаа юм. Энэ хүрээнд нь. Жилд хоёр удаа сонгууль явуулж байгаатай холбоотойгоор сонгогчдын эрх хөндөгдөх асуудал үнэхээр байгаа юм. 
 
Их Хурал дээр бол яах вэ нэг хүний тухай асуудал яригдаад байгаа юм. Аймаг, сум, нийслэл, дүүрэг гэхээр нэлээн олон хүний асуудал яригдаж байгаа юм. 6 сар чөлөөлөгдсөн хүн бол үндсэндээ тэгээд л 11 сар хүртэл төлөөлөлгүй л болоод явчхаж байгаа юм. Тийм учраас энэ асуудлыг цаашдаа Сонгуулийн хуулийн өөрчлөлтийн асуудал дээр нэлээн хурдан шийдвэрлэх ёстой асуудал байгаа юм гэсэн ийм хоёр зүйлийн санал хэлье. 
 
Д.Лүндээжанцан: - За энэ яг эцэслээд шууд батлагдах учраас тайлбар сонсмоор байна. Үг хэлж байгаа учраас тайлбар сонсож болохгүй байна. Би тэр тайлбарыг нь бол хагас хугас сонсож байна. 
 
Энэ заалт бол 5 хоногийн дотор сонгууль зарласан өдрөөс. Юу нь бол Төрийн албаныхаа хуультай одоо бүр их зөрчилдөхгүй байгаа гэж үзэж байгаа л юм байна л даа. Ажлын хэсэг бол. Тэгээд дараа нь гурван Сонгуулийн хууль хэлэлцэх үедээ төрийн албаныхаа. Ер нь бол яг энэ Сонгуулийн хуульд энэ заалтаар нь яваад. Төрийн албаныхаа хуульд бол том Сонгуулийн хуулиа батлах үедээ, хэлэлцэх үедээ эндээ өөрчлөлт оруулна. Дагаж гарахад нь гэж. Ингээд адилхан болгоод явна гэдэг ийм зүйлийг бол ажлын хэсэг дээр ярилцсан юм байна. Одоогийн байдлаар бол. 
 
Тэгээд одоо ажлын 15 хоногийн дотор Үндсэн хуулийн цэцийн дүгнэлтийн дагуу шийдвэр гаргана. Тийм ээ. Засах ажлаа хийнэ гээд хуульд заасан учраас бид цаг хугацааны хувьд бол ингээд хэлэлцээд явж байна. 
 
Яг түрүүний Байнгын хорооны хурал дээр Д.Тогтохсүрэн гишүүний хэлсэн яг энүүгээр орж ирсэн чинь энэ бол бас болохгүй байна. Ийм ийм асуудал ургаж гараад байна гээд манайхан тал талаас нь ярьсаар байгаад тэгээд энэ асуудал ажлын хэсэг дээр яригдаад ингээд одоо ажлын хэсгийн хэн хэн орлоо. Д.Тогтохсүрэн дарга өөрөө орсон байх шүү ажлын хэсэгт. Тэгээд С.Бямбацогт, Д.Эрдэнэбат гишүүн, Д.Хаянхярваа гишүүн, Д.Тогтохсүрэн гишүүн гэсэн. Н.Амарзаяа гишүүн гэсэн 5 гишүүнтэй ажлын хэсэг гараад за энүүгээрээ бол явъя. Тэгэхэд бол ямар ч одоо будлиан алга. Төрийн албаны хуулийн 60, 30 хоног гэдэгтэй бол бас зарим талаар яах боловч энийгээ улам нарийсгаад ороод ирж байгаа юм. Гурван хуулиа хэлэлцэх үед бол энэ асуудлаа одоо засаад оруулъя гэсэн ийм байр суурьтай л байгаа юм байна. 
 
Хэрвээ энэ одоо будлиантай. Өөрөөр хэлбэл одоо Сонгуулийн хууль. Яг ингээд сонгууль зарлагдаад ээлжит бус, дахин юм уу, нөхөн сонгууль зарлагдаад ингэсэн чинь нөгөөдөх нь 5 хоногийн дотор гэж Сонгуулийн хуульд заасан. Тийм ээ. Тийм учраас би эрхээ эдэлж байна гэсэн чинь Төрийн албаны хуульд чинь тэгвэл 30 хоног гээд заачихсан байна шүү дээ гээд маргаан гарвал яах юм бэ. Энэ Сонгуулийн ерөнхий хороо энэнээс байна шүү дээ бид эцсийн хэлэлцүүлэгт оруулж байгаа учраас нэг тайлбар сонсох нь зүйтэй байх гэж. 
Ц.Болдсайхан дарга нэг тайлбар өг. Бид болно, бүтнэ. Одоо ёстой ямар ч маргаангүй гээд л оруулж ирж байгаа асуудал шүү дээ. Энэ тайлбарыг сонсъё. Аль хуулийг нь барих юм бэ? 3 номерын микрофон өгье. 
 
Ц.Болдсайхан: - За баярлалаа. Та бүхний энэ өдрийн мэндийг эрье. Эхлээд би бас энэ өнөөдөр хэлэлцэж байгаатай холбоотой хоёр хуулийн заалт дээрх бас нэг ганц өгүүлбэр дээр анхаарлаа хандуулж өгнө үү гэж хүсмээр байгаа юм. 
 
Энэ дээр тэр сонгууль товлон зарласан өдрөөс хойш ажлын 5 хоногийн дотор хүсэлтээ гаргаж сонгуулийн төв байгууллагад нэр дэвшигчийн баримт бичгийг ирүүлэхээс өмнө төрийн албанаас болон ажлаасаа тус тус чөлөөлөгдсөн байна гэж ингэж орохоор болж байна л даа. Орон нутгийн сонгуулийнх дээр ч ялгаагүй. 
 
Тэгэхээр Их Хурлын сонгууль дээр энэ түрүүний Д.Тогтохсүрэн даргын хэлдгээр Сонгуулийн хуулиудтай зөрөөтэй, хоног дээр зөрөө гараад байгаа юм. Улсын Их Хурлын сонгуулийн хуулийг аваад үзэхэд 5 сард, 2016 оны 5 сард өөрчлөлт орсон. Өөрчлөлт орохдоо 55 хоногийн өмнө нэр дэвших ажиллагаа эхэлнэ. Санал авах өдрөөс гэж байсныг 37 болгосон. За тэгээд 5 хоног нэр дэвших ажиллагаа үргэлжлээд тэгээд 3 хоногийн дотор манайд бичиг баримтаа ирүүлнэ гэж байгаа юм. 
 
Тэгэхээр эндээс ингээд харахаар сонгуулийн төв байгууллагад нэр дэвшигчийн баримт бичгийг ирүүлэхээс өмнө гэчхээр өөрөөр хэлбэл нэр дэвших ажиллагаа одоо эхлээд намын хурлаараа. Одоо нэр дэвшиж байгаа нөхөр намынхаа хурлаар ороход чөлөөлөгдөөгүй байж болохоор юм шиг ийм долоо хоногийн хугацаа харагдаад байгаа юм. Тэгэхээр зүгээр энийг заавал сонгуулийн төв байгууллагад нэр дэвшигчийн баримт бичгийг ирүүлэхээс гэхээсээ өмнө энэ хуульд заасан нэр дэвшүүлэх ажиллагаа эхлэхээс өмнө гэдэг үгээр өөрчилж болдоггүй юм болов уу. Тэгвэл ямар ч асуудалгүй байгаа юм. 
 
Тэгэхгүй болохоор чинь 125.5-д байгаа, 154.4-т байгаа 5 хоногийн дотор хүсэлтээ гаргачихна. За өргөдлөө өгчихнө. Тэгээд тухайн сонгуулийн байгууллагад нэр дэвшигчийн баримт бичгийг ирүүлэхээс өмнө гэдэг энэ өгүүлбэрийг, энэ саяны өгүүлбэрийг энэ хуульд заасан нэр дэвшүүлэх ажиллагаа эхлэхээс өмнө гэж өөрчилж болохгүй юм болов уу л гэсэн санаа байгаа. 
 
Яагаад гэхээр би үндэслэлийг нь хэлж байгаа юм. 5 хоногийн. Улсын Их Хурлын сонгуулийн хууль дээр 37 хоногоос 5 хоног нэр дэвшүүлэх ажиллагаа үргэлжилнэ. Дахиад 3. Тэрнээс дууссаны дараа 3 хоногийн дотор манайд юмаа өгөх нь байна шүү дээ. Тэгэхээр манайд юмаа өгөхөөс өмнө хамгийн сүүлийн 8 дахь өдөр нь ингээд хамгийн сүүлийн өдөр манайд материалаа өгөх нь сүүлийн өдөр байгаа юм. Нэр дэвших ажиллагаа эхлээд дуусаад дээр нь 3 хоног нам одоо бичиг баримтаа янзлаад гэдэг юм уу. 
Гэтэл энэ хооронд бол нөгөө хүн маань ажлаасаа хэрэв. Өнөөдөр би 5 хоногийн дараа өргөдлөө өгөхөд байгууллагын дарга маргааш нь чөлөөлж болно. Энэ хуулиар бол манайд бичиг ирэхийн урд өдөр манайд ирэхдээ л бичиг баримтаа аваад, нам нь бичиг баримтыг нь бүртгүүлэх гээд ирэхэд чөлөөлөгдсөн юм нь байж байхад бид бол бүртгээд л авна л даа. Тэр нь болж байгаа. Гэтэл зүгээр хувь хүний талаасаа нөгөө нэр дэвших ажиллагаа эхлэхэд энэ хүн маань чөлөөлөгдөөгүй төрийн албан хаагч. Байгууллага нь чөлөөлөөгүй бол төрийн албан хаагч байж болохоор юм шиг ийм юм харагдаад байгаа байхгүй юу. 
 
Тэгэхээр энийг зүгээр ерөөсөө заавал энэ сонгуулийн төв байгууллагад гэдэг юм уу, тухайн сонгуулийн байгууллагад гэдгийнхээ оронд нэр дэвшүүлэх ажиллагаа, энэ хуульд заасан нэр дэвшүүлэх ажиллагаа эхлэхээс өмнө төрийн албанаас юм уу, ажлаасаа чөлөөлөгдсөн байна. Өөрөөр хэлбэл би намын хурлаар нэр дэвших гээд ороход би чөлөөлөгдсөн тушаалын хуулбар энэ тэр юм нь. Мэдээж тэр намын дарга ч гэдэг юм уу энэ нөхрийг, энэ Ц.Болдсайханыг танилцуулахад чөлөөлөгдсөн бичиг нь энэ байна гээд ингэж байх ёстой болов уу л гэж ойлгоод байгаа юм. Хуулийн логик маань улс төрийн үйл ажиллагаанд төрийн албан хаагч оролцож болохгүй гэсэн. Явж явж хамгийн гүн санаа нь тэр болохоор энэ хоног нэг тийм харагдаад байгаа юм. Энийг бас нэг анхаарч өгөөчээ гэсэн ийм санал байна. 
 
Ер нь бол сая Д.Тогтохсүрэн даргын хэлдгээр яахаар мэдээж 30 хоног гэдэг бол орон нутгийн сонгуулийнх дээр ерөөсөө нийцэхгүй болчхоод байгаа юм л даа. Улсын Их Хурлын 2016 оны сонгуулийн өмнө өмнөх парламент 5 сард Сонгуулийн хуульд өөрчлөлт оруулахдаа зөвхөн Их Хурлын сонгуулийн хуульд байсан 55 хоногийг 37 хоног болгосон. Орон нутагт байсан 55 хоног нь хэвээрээ үлдсэн байгаа. 
 
Д.Лүндээжанцан: - За 1 минут нэмж өгье. 
 
Ц.Болдсайхан: - Тэгэхээр мэдээж ингээд Сонгуулийн хуулиа л барина л даа. Сонгуулийн байгууллага бол. Тэгэхээр энэ хууль ингээд гарсан тохиолдолд бол Төрийн албаны хуульд л өөрчлөлт орох л. Тэр хоногууд дээр өөрчлөлт орох л ийм л юм болох байх гэж одоо товчдоо хэлэхэд. Тэр хуулийн хувьд бол. 
 
Зүгээр мэдээж маргаан бол зөндөө гарах байх. Тэгэхээр одоо Сонгуулийн хууль хэлэлцэж эхлээд батлах тохиолдолд тэрийг нь одоо мөрдөж эхлээгүй байгаа Төрийн албаны хуульд өөрчлөлт оруулж болохгүй байдаг бол. Мэдээж болохгүй байх. Тийм учраас Сонгуулийн хуульд өөрчлөлт орох энэ дагаад өөрчлөлт орох болов уу гэсэн тийм л санаа байна. За баярлалаа. 
 
Д.Лүндээжанцан: - За яах вэ ингээд сая гишүүдийн гаргасан саналаар тэр Сонгуулийн ерөнхий хорооны дарга нар ч тийм тайлбар хийж байна. 
 
Ер нь бол байна шүү дээ танай хоёр хэлтсийн дарга чинь яг сууж байгаад, ажлаа бүгдээрээ яаж байгаад за одоо энэ бол ерөөсөө а, б-гүй боллоо. Мань чинь болохоор нөгөө юуг нь, графикийн дагуу тэд хоног, тэд хоногоор шахах. Та нар чинь тэр процедураа аягүй сайн мэдэж байгаа шүү дээ. Хугацаануудаа. Үгүй ингээд яг таг боллоо гэсэн юм чинь эргээд л одоо ингээд орж ирээд ингээд яриад байх юм. 
 
Тэгээд одоо яах вэ бид нэгэнтээ гарч байгаа юм. Дутуу дулимаг юм гаргаж болохгүй. Ийм учраас тэр хүсэлтээ гаргаж гэсний дараагаар тийм үү. За Д.Эрдэнэбат дарга саналаа хэлье. 
 
Д.Эрдэнэбат: - Энэ Ц.Болдсайханы хэлдэг үнэн л дээ. Нэг тийм юм уншигдаад байгаа юм. Сонгуулийн байгууллагад нэр дэвшигчийн баримт бичгийг ирүүлэхээс өмнө гэдэг нэг сул өгүүлбэр орчхоод байгаа нь үнэн. 
 
Тэгэхээр зүгээр ингээд энэ дээр засал хийгээд л ингэчихмээр байна. Та сонсчхоорой. За сонгууль товлон зарласан өдрөөс хойш ажлын 5 хоногийн дотор хүсэлтээ гаргаж төрийн албанаас болон ажлаасаа чөлөөлөгдсөн байна гэдэг өгүүлбэр л хийчхэд бол оо. Илүү дутуу өгүүлбэр хэрэггүй энд. 
 
Тэгээд тэр нөгөө нэг тухайн сонгуулийн байгууллага гэдэг тэр бүтэн хэсгийг аваад хаячих хэрэгтэй. Чи хэрвээ нэр дэвшиж байгаа бол. Тийм ээ. 5 хоногийн дотор ажлаасаа чөлөөлөгдсөн л байна. Тэр Сонгуулийн хороотой юу, тэр бусад намын хуралтай ерөөсөө огт хамаа байхгүй. Энэ шаардлагыг хангасан бол чи тэр намынхаа хуралд нэр дэвших эрхээ олж ав. Тийм үү. Тэр Сонгуулийн хороонд бүртгүүлэх эрхээ олж ав л гэдэг өгүүлбэр байхгүй юу даа. Тийм учраас энэ өгүүлбэрийг нь хасаад хаячихъя. Нэгдүгээрт. 
 
Хоёрдугаарт, яах вэ тэр нөгөө нэг. Бид нар анх ярихдаа 6 дугаар сар, 10 дугаар сар хоёрт нөгөө Сонгуулийн хууль дээр байгаа шүү дээ. Тийм ээ. Ээлжит болон ээлжит бус болон нөхөн сонгууль гээд. Тийм ээ. Дахин сонгуулийн тухай. Энийг өөрчлөхгүй оруулаад ирсэн байна. Би зүгээр одоо бодоход зарчмын хувьд зөв байх. Сонгуулийн хуулиа он гараад бид нар тэртээ тэргүй ярихаас өөр гарц байхгүй. 
 
Тэгэхээр яг өнөөдрийн байгаа хууль дээр нөгөө олон хугацаа алдахгүй тулд. Энэ өөрөө хугацаатай учраас хугацааг нь, давхардлыг нь алдагдуулахгүйн тулд ийм өгүүлбэр хийгээд тавьчих нь зөв байх гэж би ингэж харж байна. 
 
Төрийн албаны тухай хуулийн асуудлыг Байнгын хороо судлаад үзчихнэ биз дээ. Хэрвээ энэ дээр зөрчилдөх юм нь байгаа бол он гараад сонгууль зарлах хугацаа бол тэртээ тэргүй ойлгомжтой боллоо шүү дээ. 6 сараас наашгүй. Тийм үү. Тэр хооронд бүтэн хаврын чуулган байгаа юм чинь энэ дээрээ энэ асуудлаа зохицуулалт хийгээд явчхаж болох байх гэж ингэж харж байна. Ийм саналтай байна. 
 
Д.Лүндээжанцан: - За би энэ гаргасан саналын томьёоллуудыг. Ц.Болдсайхан бас юу ярих гэж байна.   
 

Төрийн жинхэнэ албан хаагч өргөдлөө гаргаагүй нь тухайн байгууллага түүнийг чөлөөлөхөд саад болохгүй гэж Төрийн албаны хуульд нь байгаа юм. Тэгэхээр байна шүү дээ ямар ч байсан өргөдлөө гаргасан байна. Хүсэлтээ гаргана. Өргөдлөө өгсөн байна гэж ингэж ойлгоё. Тэгэх үү. За Д.Хаянхярваа гишүүн. 
 

Д.Хаянхярваа: - Зүгээр сая энэ хоёр заалтыг харахад бол уг нь харшлаад байх юм байхгүй л юм байна шүү дээ. Тэгэхээр яах вэ зүгээр одоо Д.Эрдэнэбат даргын хэлээд байгаагаар бол одоо ингээд хэрвээ даргаасаа чөлөөлөгдөхгүй давхар яваад байвал одоо давуу эрхтэй болоод яваад байх юм байна гэсэн тийм л санаа хэлээд байгаа юм. Тэрнээс яг зүгээр яг нарийндаа хуулийн заалтаараа бол нэг их зөрчилдөөд байгаа юм байхгүй. Өргөдлөө өгсөн байвал болно гэсэн. 
 

Тэгэхээр энэ дээр зүгээр одоо бид нар хоцорсон уу? Жишээлэх юм бол ийм заалт оруулчихвал. Ер нь яах вэ энэ нэг нөгөө энэ сонгууль жилд хоёр удаа болно гэдэг юмыг нь Улсын Их Хурлын сонгуульд хамаарахгүй гээд заалт оруулчихвал одоо болохгүй юу? 
 

Д.Лүндээжанцан: - Болохгүй ээ. 
 

Д.Хаянхярваа: - Нөгөө хууль руугаа. 
 

Д.Лүндээжанцан: - Тийм. Нэгдмэл хууль байгаа юм. 
 

Д.Хаянхярваа: - Нэгдмэл хууль уу? 
 

Д.Лүндээжанцан: - Тийм. За би одоо уншъя. Энэ Д.Эрдэнэбат гишүүний томьёоллыг завсарт нь. Тийм үү. Төгсгөлд нь хэлчихнэ. Би давхар уншаад явчихъя. Одоо тэгээд нэг нэгээр нь санал хураалгачихъя. 
 

Сонгуулийн тухай хуульд өөрчлөлт оруулах тухай. Монгол Улсын хууль. Сонгуулийн тухай хуульд өөрчлөлт оруулах тухай. 2018 оны дугаар сарын тэдний өдөр. Улаанбаатар хот. 
 
1 дүгээр зүйл. Сонгуулийн тухай хуулийн дараах хэсгийг доор дурдсанаар өөрчлөн найруулсугай:
 
Нэг. 125 дугаар зүйлийн 125.5 дахь хэсэг: 
 
“125.5.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь Улсын Их Хурлын ээлжит сонгуульд нэр дэвших бол ээлжит сонгуулийн жилийн нэгдүгээр сарын нэгнээс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж. За дараагийнх нь бол Д.Эрдэнэбат гишүүний томьёоллоор дараагийн хэсгүүдийн мөрийг хасаад энэ хуульд заасан нэр дэвшүүлэх ажиллагаа эхлэхээс өмнө төрийн албанаас болон ажлаасаа тус тус чөлөөлөгдсөн байна.”
 
Хүсэлтээ гаргаж энэ хуульд заасан нэр дэвшүүлэх ажиллагаа эхлэхээс өмнө төрийн албанаас болон ажлаасаа тус тус чөлөөлөгдсөн байна. Энэ томьёоллыг дэмжье гэсэн саналаар санал хураалт явуулъя. 
 
Санал хураалтад 12 гишүүн оролцож, 11 гишүүн, 91.7 хувь нь дэмжиж санал дэмжигдлээ. 
 
Хоёр. 154 дүгээр зүйлийн 154.4 дэх хэсэг: 
 
“154.4.Төрийн жинхэнэ албан хаагч болон төрийн үйлчилгээний албаны удирдах албан тушаалтан, төрийн болон орон нутгийн өмчит, төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь орон нутгийн хурлын сонгуульд нэр дэвших бол ээлжит сонгуулийн жилийн дөрөвдүгээр сарын нэгний өдрөөс өмнө; ээлжит бус, нөхөн, дахин сонгуульд нэр дэвших бол сонгууль товлон зарласан өдрөөс хойш ажлын 5 хоногийн дотор хүсэлтээ гаргаж энэ хуульд заасан нэр дэвшүүлэх ажиллагааг эхлэхээс өмнө төрийн албанаас болон ажлаасаа тус тус чөлөөлөгдсөн байна.” Уг томьёоллоор санал хураалт явуулъя. 
 
Санал хураалтад 12 гишүүн оролцсон юм уу? За 11 гишүүн дэмжиж, 91.7 хувиар дэмжигдлээ. 
 
За ингээд Сонгуулийн тухай хуульд өөрчлөлт оруулах тухай хуулийг бүхэлд нь хэлэлцүүлж батлуулахаар Улсын Их Хурлын чуулганы нэгдсэн хуралдаанд оруулъя гэсэн саналаар санал хураалт явуулъя. 
 
Санал хураалтад 12 гишүүн оролцож, 11 гишүүн дэмжиж, 91.7 хувийн саналаар Сонгуулийн тухай хуульд өөрчлөлт оруулах тухай хуулийн төслийг Улсын Их Хурлын чуулганы нэгдсэн хуралдаанд оруулахаар шийдвэрлэлээ. 
 
Уг хуулийн төслийг санал, дүгнэлтийн хамт. Тийм ээ. Санал, дүгнэлтийг Д.Эрдэнэбат гишүүн оруулчихдаа. Ажлын хэсэг танилцуулга ирсэн. Д.Эрдэнэбат гишүүнийг томиллоо. 
 
Хоёр. Дараагийн асуудалдаа оръё. Төрийн албан хаагчийн төлөөллийг сонгон шалгаруулах журам батлах тухай Байнгын хорооны тогтоолын төслийг хэлэлцье. Манай хоёрдугаар асуудал байгаа. 
 
Төрийн албаны тухай хуулийн 68 дугаар зүйлийн 68.5 дахь хэсэгт төрийн албан хаагчийн төлөөллийг сонгон шалгаруулах журмыг төрийн албаны төв байгууллагын саналыг үндэслэн Улсын Их Хурлын Төрийн байгуулалтын байнгын хороо батална гэж заасан. 
 
2018 оны 12 дугаар сарын 05-ны өдөр хуралдсан Төрийн байгуулалтын байнгын хорооны хурлаар тогтоолын төслийг танилцуулсан. Үүнтэй холбогдуулан ажлын хэсэг байгуулж ажилласан. Ингээд танилцуулга. Төрийн албаны журмыг танилцуулга хийх үү, үгүй юу. Танилцуулсан байгаа. Тийм үү. Одоо асуулттай гишүүд та бүхэнд бол энэ төслийг, мөн одоо зарчмын зөрүүтэй, ажлын хэсгээс оруулж байгаа зарчмын зөрүүтэй саналын томьёоллыг тараасан байгаа. 
 
Ингээд би ажлын хэсгийг танилцуулъя. Б.Цогоо Төрийн албаны зөвлөлийн дарга, С.Цэдэндамба Төрийн албаны зөвлөлийн гишүүн, Д.Баатарсайхан Төрийн албаны зөвлөлийн ажлын албаны дарга, А.Амармэнд Төрийн албаны зөвлөлийн референт, Н.Лувсанжав төслийн зөвлөх гэсэн ажлын хэсэг ирсэн байна. Ингээд асуулттай гишүүд байна уу? Алга байна. 
 

Одоо ингээд Төрийн албан хаагчийн төлөөллийг сонгон шалгаруулах журам батлах тухай Төрийн байгуулалтын байнгын хорооны. Биш ээ. Батлах энэ журамтай холбогдуулан саналын зөрүүтэй санал хэлэх гишүүн байвал саналаа хэлье. Д.Тогтохсүрэн гишүүн. 
 

Д.Тогтохсүрэн: - За баярлалаа. Журмын төсөл дээр манай ажлын дэд хэсэг ажилласан. Бас ажлын хэсэг гээд Их Хурлын даргын захирамжаар байгуулсан ажлын хэсэг ажилласан. Ингээд ажиллаад Төрийн байгуулалтын байнгын хорооны хуралд зарчмын зөрүүтэй 3 санал оруулж байгаа. 
 

Энэ бол нөгөө хуулийн хэрэгжилттэй холбоотой санал байгаа юм. Хамгийн зарчмын зөрүүтэй нэгдүгээр санал бол манай гишүүд нэлээн анхаарлаа хандуулна биз. Энэ нөгөө төрийн албан хаагчийн төлөөлөл хоёр хүнээс сонгох журам. Төрийн захиргааны жинхэнэ албанд 15-аас доошгүй жил ажилласан байх шаардлага хууль дээр нь байгаа юм. 
 

Тэгээд хуулиас нь дараа нь тэр эрхэлсэн түшмэлийн албан тушаалд 4-өөс доошгүй жил ажилласан гэдгийг нэмье гэдэг ийм санал байгаа юм. Төрийн албаны хуулийн үндсэн концепц нь бол нөгөө мерит зарчим байгаа. Тэгээд төрийн албан тэргүүн түшмэлд тавигдах шаардлага нь бол эрхэлсэн түшмэлийн албан тушаал дээр заавал ажилласан байх ийм шаардлага тавьж байгаа. Тийм учраас тэр шаардлагынх нь үүднээс ажлын хэсэг ярилцаж байгаад тэр 4-өөс доошгүй жил гэдгийг нэмсэн байгаа юм. 
 

Хоёр дахь одоо зарчмын зөрүүтэй санал нь бол нөгөө сонгон шалгаруулалтын хугацаа нь 15 хоног гэсэн байгаа. Орж ирсэн төсөл дээр ажлын 15 гэсэн юм. Тэгээд бид бол 2 сарын 01-нээс өмнө энэ хоёр төлөөллийг сонгон шалгаруулж 2 сарын 01-нээс өмнө томилсон байх ёстой юм. Тэгж ажилд нь оруулах ёстой юм. Тэр агуулгаар нь хандаж ажлын 14 гэдэг нь бол календарийн 14 байя гэдэг ийм хэлбэрээр нь хоёрдогч санал явж байгаа юм. 
 

Гурав дахь нь бол тавигдаж байгаа шаардлага дээр нь жаахан давхардал бий болоод байгаа учраас тэр мэдлэг боловсрол, мэргэжил, туршлага гэснийг хасъя гэсэн ийм гурван зарчмын зөрүүтэй санал байгаа юм. Та бүхнийг хэлэлцэж шийдвэрлэж өгөхийг хүсье. 
 

Д.Лүндээжанцан: - За тус тус дээр нь яриад санал хураагаад явчихъя. 
 

Нэг. Журмын төслийн 2.1.3 дахь дэд заалтын “төрийн жинхэнэ албан тушаалд 15-аас доошгүй жил ажилласан” гэсний дараа “үүнээс эрхэлсэн түшмэлийн албан тушаалд 4-өөс доошгүй жил ажилласан” гэж нэмэх гэсэн санал байна. Энэ санал дээр санал хэлэх хүнгүй бол санал хураалтаа явуулчих уу? Санал хураалт явуулъя. Хуультай юм байна. 
 

Санал хураалтад 12 гишүүн оролцож, 11 гишүүн дэмжиж, 91.7 хувийн саналаар уг санал дэмжигдэж байна. 
 

Дараа нь. Хоёр. Журмын төслийн 3.1 дэх заалтын “ажлын” гэснийг хасах. Каледарийнх болгож байгаа юм байна. Зүгээр 14 хоног. Санал хураалт явуулъя. 
 

Санал хураалтад 12 гишүүн оролцож, 11 гишүүн дэмжиж, 91.7 хувийн саналаар уг санал дэмжигдэж байна. 
 

Гуравт нь, Журмын төслийн 4.3 дахь заалтын “тэдний мэдлэг, боловсрол, мэргэшил, туршлагад” гэснийг хасах. Энэ нь бол өмнө нь байгаа. Давхардаж байгаа учраас хасаж байгаа юм байна. Уг саналаар санал хураалт явуулъя. 
 

Санал хураалтад 12 гишүүн оролцож, 11 гишүүн дэмжиж, 91.7 хувийн саналаар уг санал дэмжигдэж байна. 
 

Одоо Төрийн албан хаагчийн төлөөллийг сонгон шалгаруулах журам батлах тухай Байнгын хорооны тогтоолыг уншиж танилцуулъя. 
 

Монгол Улсын Их Хурлын Байнгын хорооны тогтоол. 2018 оны 12 дугаар сарын. Өнөөдөр чинь хэдэн билээ. 25-ны өдөр. Дугаар. Улаанбаатар хот. 
 
Төрийн албан хаагчийн төлөөллийг сонгон шалгаруулах журам батлах тухай. 
 
Төрийн албаны тухай хууль /Шинэчилсэн найруулга/-гын 68 дугаар зүйлийн 68.2 дахь хэсэг, Монгол Улсын Их Хурлын тухай хуулийн 21 дүгээр зүйлийн 21.5 дахь хэсгийг үндэслэн Төрийн байгуулалтын байнгын хорооноос ТОГТООХ нь: 
 
1. “Төрийн албан хаагчийн төлөөллийг сонгон шалгаруулах журмыг нэгдүгээр, Төрийн албан хаагчийн төлөөллийн сонгон шалгаруулалтын үнэлгээний хуудсыг хоёрдугаар, Комиссын гишүүний баталгааг гуравдугаар хавсралтаар тус тус баталсугай. 
 
2. Энэ тогтоолыг 2019 оны 01 дүгээр сарын 01-ний өдрөөс дагаж мөрдсүгэй гэсэн тогтоол байна. Тогтоолын төслөө баталъя гэсэн томьёоллоор санал хураалт явуулъя. 
 
Санал хураалтад 11 гишүүн оролцож, 91.7 хувийн саналаар Байнгын хорооны тогтоол батлагдлаа. 
 
Ажлын хэсгийнхэнд талархлаа илэрхийлье. Бүтэц, орон тоотой холбоотой асуудал бол шууд одоо Их Хурлын чуулганаар батлагдана. Бусад журам бол Их Хуралд оруулсан байж байгаа. Тэр хүлээгдэж байгаа гэдгийг хэлье. 
 
Ингээд 01 сарын 01-нээс, 2019 оны 01 сарын 01-нээс Төрийн албаны хуулийн шинэчилсэн найруулга хэрэгжиж эхэлнэ. Энийг одоо зохион байгуулах ажлыг анхнаас нь сайтар тооцож зохион байгуулахыг Та бүхэнд бас хэлье. За баярлалаа. 
 
Ингээд болсон. Ер нь бол. Ганц нэг хоёр үг хэлчихнэ. Энэ ер нь бараг манай хорооны отгон. Байнгын хорооны ээлжит хурлын хувьд бол отгон хурал болж байгаа. 
 
За ингээд өнөөдөр энэ хуралд оролцсон гишүүддээ талархал илэрхийлж байна. Байнгын хорооны. Энэ оны. Тийм. 2018 оны ээлжит гэж байна шүү. Тийм. Бараг л гэж. Отгон хурал юм шиг байна. 
 
Тэгээд хамгийн сүүлд нь бас манай Байнгын хороо өөрөөсөө бүрэн эрхийнхээ хүрээнд тогтоол баталлаа. Тэгээд ямар ч байсан одоо оны эхэнд Төрийн албаны хуулийг батлах гээд хэлэлцүүлээд явж байсан бол оны төгсгөлд одоо Байнгын хороо тогтоолыг баталлаа гэдгийг бас хэлье. 
 
Ер нь бол манай Төрийн байгуулалтын хороо бол одоо өмнө нь ч бас шаардлага тавьсан. Их Хурлын гацааг арилгаж Их Хурлыг одоо хуралдуулах, хэвийн ажиллагааг хангах асуудал байна. 
 
Дээр нь одоо шил шилээ харсан хуулийн хугацаатай олон хуулиуд байж байгаа. Журмууд байж байгаа. Тэгээд одоо дээр нь Их Хурлын болон орон нутаг, Ерөнхийлөгчийн сонгуулийн 3 хууль, Улс төрийн намын хуулийн нэмэлт, өөрчлөлт, Үндсэн хуулийн нэмэлт, өөрчлөлт, Нийслэлийн эрх зүйн байдлын хууль гээд. 
 
Энэ хуулиуд бол эцсийн эцэст бол одоо манай хорооны ажлын албан болоод гишүүдээс үл хамаараад улс төрийн шалтгаануудаар нэлээн их одоо цаг хугацаа тулсан учраас би Төрийн байгуулалтын хорооны өмнөөс хэлэхэд энэ алдсан цаг хугацаагаа нөхөж. Ер нь бол энэ намрын чуулган нэлээн сунаж энэ бүх хэлэлцэхээр төлөвлөсөн асуудлуудаа шахуу сайн хэлэлцэх ийм шаардлага байгаа гэдгийг бас хэлье. Ингээд өнөөдрийн хуралдаан өндөрлөснийг мэдэгдье. 
 
Дууны бичлэгээс буулгасан:

